5 июнь – Бөтендөнья әйләнә-тирә мохитне саклау көне
Әйтче миңа, әй, Җир-анам!
Фирая ХИСАМОВА,
Апас районы Биеш урта мәктәбенең татар теле һәм әдәбияты укытучысы 
Катнашалар: Табигать, Җир-Ана, Бала, Ут, Су, Һава.

Максат. Укучыларда табигатькә сакчыл караш тәрбияләү, аларның сәнгатьле сөйләм телен үстерү, сәхнәдә үзеңне тоту күнекмәләрен ныгыту.

Җиһазлау: компьютер, кошлар һәм чишмә агышы тавышы, слайдларда табигать күренешләре.

(Укучылар Җир-Ана, Табигать, Һава, Ут, Су, булып киенгән.) 

Бала (кулларын алга сузып).
Сорау бирәм сиңа, әй, Җир-анам,

Кемнән соң мин ярдәм көтә алам?

Нәрсә көтә мине киләчәктә?

Әйтче миңа, әй, Җир-Анам!

Тапталмасмы сахраларда чәчкәләрең,

Сакланырмы матурлыгың, гүзәллегең.

Сайрар микән сандугачлар бакчаларда?

Яшәр микән балыкларың елгаларда?
Табигать.
Мин һәркемгә, һәрнәрсәгә кирәк.

Минем ярдәм белән үсә хәтта тирәк.

Тереклек юк миннән башка бу дөньяда.

Нәрсә шулай кирәк икән, әйтеп кара?

Көчем, дәртем ташыса да,

Кайчак көчсез булып калам.

Ә кайчакта көтмәгәндә,

Җил-давыллар да чыгарам.

Яңгырдан соң җиде төстән күпер салам,

Кыш көнендә елгаларда боз катырам.

Агачларда хасил итәм яфраклар.

Һаваларда очыра алам акчарлаклар.

Су.

Бу сорауга җавапны мин бик тиз табам.

Уйламый да Су бу, диеп әйтә алам.

Кайсыгыз соң миннән башка яши ала?

Суда үсә, суда ныгый сабый бала.

Үсемлекләр, кош-корт, балык, хайван.

Су ярдәме белән генә исән калган.

Сусыз тора алам дисәләр дә ышанмагыз,

Бу – һич мөмкин түгел, бу бит ялган.

Тик бер көн дә үтә алмый судан башка.

Чишмә суы челләдә дә сусауны тиз баса.

Бер йотым су кеше гомерен саклап кала.

Сусыз нәрсә яши ала, әйтеп кара?

(Шушы шигырьне сөйләгәндә Су булып киенгән бер төркем бала музыка астында бии.)
Һава.

Мин дә беләм бу сорауга төгәл җавап.

Мин булмасам бар тереклек була харап.

Иң кирәге, әлбәттә, мин – Һава булам.

Бар җиһанга яшәү көче биреп торам.

Саф һавада күкрәп үсә иген кыры.

Саф һавада яңгырап тора кошлар җыры.

Кешелеккә, хайванга да кирәк һава.

Саф һава ул тәнгә дәва, җанга дәва.

(Шушы шигырьне сөйләгәндә Һава булып киенгән бер төркем бала музыка астында бии.)
Ут.

Бар нәрсәгә иң кирәге мин – Ут булам,

Һәр гаиләнең учагын да мин кабызам.

Тереклеккә яшәү көче биреп торам.

Киләчәккә барыр юлны мин яктыртам.

Кешелеккә сугыш уты янамасын.

Җир-ана да сагышланып еламасын.

Ә якты ут кешелеккә гел елмайсын.

Ул ут безгә яшәү дәртен гел кабызсын.

Кулдан-кулга күчкән факел белән

Берләшсеннәр һәрбер илнең халыклары.

Шатлык уты тоткан килеш балкып, янып,

Каршылыйбыз без Казанда Дөнья чемпионаты.

(Шушы шигырьне сөйләгәндә Ут булып киенгән бер төркем бала музыка астында бии.)
Җир-ана.
Җирдә шыта, җирдә үсә изге икмәк.

Яшәү өчен һәр кешегә икмәк кирәк.

Җир-ананың кодрәтендә бар нәрсә дә.

Иң кирәге бу дөньяда мин – Җир, димәк.

Читтә йөреп туган җиргә сусаучыга,

Бер уч туфрак салсаң әгәр син учына.

Аннан да зур бүләк булмас бу кешегә.

Хыялланып тотыныр ул һәр эшенә.

(Шушы шигырьне сөйләгәндә Җир булып киенгән бер төркем бала музыка астында бии.)
Бала (сәхнәгә чабып чыга һәм сөйли башлый).
Утны күреп, яктылыкка хәйран калдым.

Иелдем дә учларыма туфрак алдым.

Иркен итеп, тирән итеп бер суладым.
Хозурланып чишмә җырын да тыңладым.

Табигатьнең соравына җавап таптым:
Ут, Су. Җир, Һава –

Алар бар да табигатьнең байлыклары.

Байлыкларны саклау, кешеләрнең бурычлары.

Мин ялварам кешелеккә башым иеп,

Табигатьне берүк саклыйк диеп.

Мин ышанам, гүзәл булыр табигатем,

Тыныч яшәр гүзәл илдә һәр милләтем.

Ирекле һәм азат булу безнең теләк.

Чисталык һәм матурлык та безгә кирәк.

Ярдәм итик бер-беребезгә, булыйк терәк.

Табигать – безгә, без табигатькә бик тә кирәк.

Бу дуслыктан хасил була зур гөлбакча.

Гөлбакчадай Татарстан чәчәк ата.

Халкым яши бердәм булып, тату булып.

Чал Иделем ургып-ургып ага.

(Соңыннан «Мин яратам сине, Татарстан!» җыры башкарыла.)
